Nafarroako Hondakinak Kudeatzeko Plan Integratua jendaurrean erakusteko epea azaroaren 15era arte luzatu da 

Era berean, Nafarroako Gobernuak informazio eta parte-hartze publikoaren bigarren prozesua irailean eta urrian jarriko du martxan
Ostirala, 2010eko ekainaren 18a
Nafarroako Gobernuak Nafarroako Hondakinak Kudeatzeko 2007-2011 aldiko Plan Integratua eta Ingurumen Ondorioen Azterlana jendaurrean erakusteko epea azaroaren 15era arte luzatu du. Hala adierazi du gaur goizean Begoña Sanzberro Landa Garapeneko eta Ingurumeneko kontseilariak Plan Integratuaren edukiak azaltzeko antolatu den jardunaldi baten inaugurazioan. Ekitaldi horretan Amelia Salanueva Toki Administrazioko kontseilariak ere parte hartu du.

Nafarroako Aldizkari Ofizialean (NAO), maiatzaren 31n, Nafarroako Hondakinak Kudeatzeko Plan Integratua hasiera batean onesteko erabakia argitaratu zen. Era berean, Plana 45 egunez jendaurrean jartzea erabaki zen. Epe hori uztailaren 23an amaitzen zen, plana behin betiko onetsi aurretik. Gaur goizean jakitera eman den data berriarekin, hasierako epea ia hiru hilabete luzatu da.

Plan berriaren garrantzia eta konplexutasuna kontuan hartuta, Sanzberro kontseilariak iragarri du Nafarroako Gobernuak Plana jendaurrean jartzeko epea luzatzea adostu duela Iruñerriko Mankomunitatearekin eta Nafarroako Hondakinen Partzuergoarekin, eta irailean eta urrian informazio eta parte-hartze publikoaren prozesua egingo dela.

Horrez gain, Landa Garapeneko eta Ingurumeneko kontseilariak adierazi duenez, Nafarroako Gobernuaren asmoa Plan Integratua urtearen amaieran behin betiko onestea da, ondoren Parlamentura eraman eta legegintzaldi honetan onetsi ahal izateko.

Irailean eta urrian egingo den informazio eta parte-hartze publikoaren prozesua abian jarritako bigarrena izango da, 2008. urtearen amaieratik garatu den beste prozesu mugatuagoaren ostean. Aurreko prozesu hori gaur goizeko jardunaldiarekin amaitu da. Prozesu horretan, inplikatutako eragile guztien iritziak bildu dira zenbait jardunaldi teknikotan, Plan Integratua idazteko.

Modu horretan, prozesuan hogeita hamar bat adituk parte hartu dute, besteak beste, hurrengo hauetatik: hondakinen mankomunitateak, Nafarroako Hondakinen Partzuergoa, NAMAINSA, NILSA, CRANA, sindikatu-erakundeak, ingurumen-erakundeak, Nafarroako Udal eta Kontzejuen Federazioa, UPNA eta Nafarroako Unibertsitatea, Nafarroako Enpresaburuen Konfederazioa, Nafarroan kokatutako hondakinen kudeatzaileak, Nafarroako Parlamentuan ordezkaritza duten alderdi politikoak eta teknikari independenteak.

Nafarroako Hondakinak Kudeatzeko Plan Integratuaren edukia
Nafarroako Hondakinak Kudeatzeko Planak 1999koa ordeztuko du, eta hiriko, industriako eta nekazaritzako hondakinen kudeaketan parte hartzen duten administrazio eta sektore ekonomikoen irizpideak eta modu koordinatuan jarduteko estrategiak definitzen ditu. Beraz, planifikazio estrategikorako tresna da, baliabide publiko eta pribatuak hondakinen kudeaketara esleitzea optimizatzeko. 

Landa Garapeneko eta Ingurumeneko Departamentuak egin du plana eta 2010-2017 aldian egongo da indarrean. 2008/98/CE Hondakinen Esparru Zuzentaraura eta Hondakinen 2008-2015 aldirako Plan Nazional Integratura egokituta dago. 

Nafarroako Hondakinak Kudeatzeko Plan Integratuaren printzipio artezleak ingurumen arloan Europan eta nazioartean ezarritakoetan oinarrituta daude. Besteak beste, hauek dira: hierarkia printzipioa hondakinen kudeaketan hondakinen prebentzioak lehentasuna izanda eta hondakinak suntsitzeari balioa emanda, hurbiltasun eta efizientzia printzipioa; produktuaren erantzukizun printzipioa (fabrikatzailea), ondasunen diseinua eta fabrikazioa babestuz baliabideen bizi ziklo osoan erabilera eta kudaketa eraginkorra egitearen bidez; eta “Kutsatzen duenak, ordaindu egiten du” printzipioa, hondakinaren ekoizlearen/edukitzailearen erantzukizuna ezarriz, kudeaketaren bidez ingurumena eta gizakien osasunaren babesa bermatuz. 

Plan Integratuak hamaika azpiprograma ditu: hiriko hondakinak, hondakin arriskutsuak, erabiltzen ez diren ibilgailuak, erabiltzen ez diren pneumatikoak, pilak eta metagailuak, tresna elektriko eta elektronikoen hondakinak; PCB, PCT eta horiek dituzten aparailuak, eraikuntzako eta eraiste lanetako hondakinak, hiriko hondakin urak araztearen ondoriozko lokatzak eta antzekoak, nekazaritza erabilerako plastikoen hondakinak eta industriako hondakin ez-arriskutsuak. Horien guztien artean, hiriko hondakinak, eraikuntzako eta eraiste lanetako hondakinak eta hondakin arriskutsuak azpimarratu behar dira, sortutako hondakinen tipologiarengatik eta eragiten dituzten inpaktuengatik. 

Azpiprograma bakoitzerako finkatutako helburuak hurrengo hauetan oinarritzen dira: printzipio artezleak eta azpiprograma bakoitzaren gaur egungo egoera, kudeaketa alternatiben azterketa azpiprograma bakoitzerako planteatutako helburuen arabera, finkatutako helburuak aplikatzeko neurri zehatzak hautatutako alternatiben arabera eta hondakinen hierarkiako maila bakoitzerako (prebentzioa, birziklatzea, balorizazio energetikoa eta suntsitzea), baita Plan Integratuaren jarraipena eta planteatutako neurrien betearazpen egokia kontrolatzeko adierazleak ere.

Planeko azpiprograma batzuetan, hartutako neurrien arabera, kudeaketarako zenbait azpiegitura ezarri behar dira, eta horretarako, saihestu egin behar dira lurzorurako, landaredirako eta faunarako eragin negatibo guztiak, paisaiaren degradazioa, airearen eta uren kutsadura, eta oro har, pertsonei edo ingurumenari kalte egin diezaiokeen guztia. Azpiegitura horiek Plan Integratua onetsi eta gero erabaki beharko dira.
